
Bizitzeko lan, bizia galdu gabe 

Lan osasunaren nazioarteko eguna.

LABek dio hildako langile gehiagorik ez egoteko administrazio publikoek beharrezko neurriak hartu beharko dituztela.

 ZUBEROA ITURBURU - BILBO 

«Administrazio Publikoek lan munduan dagoen errealitateari aurre egiteko beharrezko ikuskapen, isun eta kontrola egin behar dute». Hitzetatik ekintzetara pasatzeko eskatu zien Rafa Diezek, LABeko idazkari nagusiak lan heriotzen karira atzo, Lan Osasunaren Nazioarteko Egunean. Lan istripuen iturri nagusia prekarietatea eta azpikontratazioa direla adierazi zuen. Enpresaburuei ere neurriak hartzeko eskatu zien: «Prekarietateari aurre egin, azpikontratazioak alboratu eta beharrezko inbertsioak egin behar dituzte».

«Langileen %30 prekarietate egoeran daude eta langabeekin batuz gero, guztira 400.000 lagun dira», salatu zuen Diezek. Datuoi kezkagarri deritze: «Sindikatuek egoerari erantzun behar diote eta Administrazio Publikoek ezin onar dezakete egun dagoen langabezia eta prekarietate maila mantentzea». 

Plakak erantzuleentzat 

Bilboko Gizarte Segurantza aurrean egin zuen elkarretaratzea LABek eta haren jokabidea salatzeko plaka bat ezarri zuen, «lanpostuan edo hark sortutako kalteen biktima eta euren senideenganako arreta falta, baita enpresaburuen elkarteei eskainitako begiruneari ere eskerrak emanez».

Eusko Jaurlaritza, CEBEK (Bizkaiko Enpresen Konfederazioa) eta Lan Ikuskaritzan ere antzeko plakak jarri zituzten. Azken horien aurrean bukatu zuten LABekoek Gizarte Segurantzan hasitako manifestazioa. «Gure duintasuna, gure osasuna, defenda ditzagun» leloarekin egin zuten ibilaldia bildutako ehunka lagunek.

Hildako langileen omenez kandelak piztu zituzten bertan. Iaz 123 izan ziren lan istripuetan hildako lagunak eta aurten, dagoeneko ia 30 dira. Beraz, «lan osasunaren aurka gertatzen diren erasoen kontra atera» da sindikatu abertzalea.

Lantokietan bizitza eta osasuna galtzen dutela salatu eta «enpresa guztietan borroka egitera» deitu zituzten langileak. Durangaldeko Camelot enpresako langileek atzo egindako 24 orduko lanuztea aipatu zuten adibidetzat. Enpresaren aurrean 12:00 eta 14:00etan egin zituzten elkarretaratzeak, protesta ekimenaren barnean.

Baina lan osasunarena arazo soziala ere badela gogoratu zuen sindikatuak eta neurri horretan, «kalera irten zein jendarte osoak protesta egitearen beharra» nabarmendu zuen.

Bilbokoa ez zen izan, ordea, LABek atzo egindako mobilizazio bakarra. Iruñean Lan-Ikuskaritzaren aurrean egin zuten protesta, Baionan Merkataritza-Ganberaren atarian eta Donostian, Polloeko hilerrian. Gasteizen ostegunean egin zuten elkarretaratzea. Horiez gain, Barakaldoko BEC eraikinaren aurrean Construlan azoka egiten ari dira bertan eta Donostiako Loiolako Erriberako lanetan elkartu ziren atzo, «eraikuntzan gertatzen den lan ezbehar kopuruaren larritasuna salatzeko». 

 

SINDIKATUEN EKIMENAK 

Ahotsak ugari, aldarrikapena bakarra 

Euskal Herria lan osasunaren aldeko hamaika ekimenen lekuko bihurtu zen atzo. Bilbon, CCOOren deiari erantzun ziotenek Confebask patronalaren egoitza parean amaitu zuten manifestazioa. Aldiz, UGTko kideak Moyua plazan elkarretaratu ziren. 

Iruñean, UGTk goizean goiz ekin zien aldarrikapenei. Auto ilaran Nafarroako Gobernuaren Lan Departamentutik, Nafarroako Parlamentutik eta Lan Ikuskaritzaren egoitzetatik pasatu zen aurrena, eta aurten hildako langile bakoitzaren omenez zuhaitz bana landatu zuten ondoren. LABek manifestazioa egin zuen Gizarte Segurantzaren, Nafarroako patronalaren eta UPNren egoitzen atarian geldialditxoak eginez. Eta ELA, ESK, EILAS eta CGT batera elkarretaratu ziren Parlamentuaren aurrean. Gauza bera egin zuen CCOOk ere.Donostian, berriz, elkarretaratzeak egin zituzten batetik LABek, eta bestetik UGTk deituta. Azken honek argazki erakusketa bat ere antolatu zuen. CCOOk manifestazioa egin zuen eguerdian. 



